
1. PRESENTACIÓN 

Transcurridos máis de doce anos dende a creación da Casa das Ciencias 
en A Coruña todo parece indicar que xa tivo lugar a súa definitiva consolidación. 
A nivel local son moitos os que non lembran ou se imaxinan a cidade sen esta 
institución, e por outra parte, o funcionamento da Domus serviu para ratificar os 
sentimentos sobre o éxito destas iniciativas. Quizás como resultado delo tódolos 
comentarios sobre a creación da Casa dos Peixes foron unanimemente 
positivos. Tanto a Casa das Ciencias como a Domus convertéronse en 
referencia da cidade, cando menos nos ambentes educativos e científicos, ás 
veces a nivel internacional. No ámbito de Galicia podería mencionarse que a 
Casa das Ciencias constitúe hoxe un lugar de obrigada visita para os escolares, 
e se consideramo-lo panorama español non debe pasarse por alto que o centro 
divulgativo coruñes serviu de modelo para a posta en marcha da maioría dos 
existentes. 

Pode ser oportuno lembrar agora que hai vinte anos en España non existía 
ningún museo de ciencias en sentido moderno, e en Europa había unicamente 
dous centros de ciencia. Eran o Evoluon, que a empresa Philips montara en 
Eindhoven (Holanda) e o Palais de la Decouverte  (París). Os míticos Museos 
de Ciencia (Londres, Munich, Milán) non tiñan carácter interactivo nen as 
demáis condicións que hoxe serven para definir os novos museos. Igual sucedía 
en España co Museo Nacional de Ciencias Naturales e o de Ciencia y 
Tecnología  en Madrid ou os municipais de Zooloxía e Xeoloxía de Barcelona, o 
mesmo que outros menores, normalmente vinculados a centros universitarios. En 
total, todos eles xuntos non acadaban os 300.000 visitantes ó ano. 

Curiosamente a innovación en museística científica tería en España a 
orixe do seu Renacemento europeo, coa creación en 1980 do Museu de la 

Ciència e no 1983 da Casa das Ciencias, que se abriría ó público no 1985. 
Pechouse o Evoluon, pero en 1986 inauguráronse a Cité des Sciences et de 
l´Industrie en París e o Launch Pad do Science Museum de Londres, no 88 
comezou o Laboratorio dell´Immaginario Scientífico de Trieste e o 
Teknikens Hus de Suecia, en 1989 o Heureka en Finlandia e no 1991 o 
Eksperimentarium en Dinamarca. Agora en Europa os novos museos de 
ciencia xa se contan por duceas, ó mesmo que en España. 

Dende comezos dos 80 creáronse Centros de Ciencia ou Planetarios 
nunha ducea de cidades españolas (Barcelona, A Coruña, Madrid, Pamplona, 
Castellón, Alcobendas, Granada, Tenerife, Cuenca, Las Palmas, Murcia, 
Valencia, Málaga) e existen proxectos que garanten que a tendencia, dado o 
éxito de acollida que teñen entre o público, é que sigan aparecendo. Cómpre 
salientar que en tódolos casos se trata de iniciativas de tipo municipal ou 
rexional, é dicir que non existe actividade do estado á este respecto. 

2. LUGARES PARA SENTIR 

Creo que foi A. Malraux quen escribiu que a idea de democratización da 
cultura, que aparece de forma indefinida e titubeante no século XIX concrétase 
e reafírmase no século XX, debido entre outras cousas á posibilidade de 
reproduci-las obras de arte. Poderíase establecer un paralelismo co sucedido 
séculos atrás no eido da literatura. Digamos que do mesmo xeito que dende hai 
séculos resultaríanos absurda a obrigación de viaxar a Praga para ler a Kafka, 
ou a Dublín para acceder a Joyce, agora xa non é verdade que a única forma de 
coñecer a Van Gogh sexa visita-lo seu museo en Amsterdam. Neste sentido, a 
pintura e a música descubriron a súa peculiar imprenta -fotográfica e 
electrónica-no século XX. 

Pode que sexa verdade que aínda teña que percorrerse un camiño para 
que algunhas produccións artísticas, sobre todo musicais, sustitúan á 
interpretación orixinal directa. Pero cada vez as diferencias pertencen máis ó 
terreo do que poderiamos chamar relixioso. Fronte a unha audición fogareña, 
normalmente de maior calidade obxectiva, o feito de asistir a un recital de ópera 
en directo ten unha clara compoñente litúrxica, do mesmo xeito que a obra de 
arte orixinal se diferencia da reproducción pola súa posibilidade de converterse 
en reliquia. Cada vez poderanse facer copias de maior perfección técnica e elo 
levará, sen dúbida no caso da pintura, non só á proliferación dos museos, senón 
tamén a que ata as institucións propietarias dos orixinais non os exhiban ó 
público. 

Podemos, por conseguinte, aceptar que unha das claves da evolución 
reciente dos museos foi o desenvolvemento técnico da sociedade. A revolución 

que tivo lugar no eido da comunicación, facilitando a difusión de imaxes e sons 
de maneira imposible de concebir ata hai un século, cambiou os modos nos que o 
público recibe e asimila a información. Fíxose moito máis importante o 
sentimento de participación e protagonismo -coma o que corresponde a 
asistir a un recital "en directo"- e dase moita maior cabida ó mundo dos 
efectos . 

Estes factores comenzaron a transformar o mundo dos museos, no sentido 
de suliña-las súas funcións divulgativa e educadora. Agora é perfectamente 
posible que exista un museo de pintura ou historia sen pezas orixinais, pero con 
instalacións e plantexamentos que permitan ós visitantes o participar, 
entrando nunha relación intelectual virtual cos autores dunha obra de arte ou cos 
protagonistas dun feito histórico. 

Naceron os museos sen coleccións, ou interactivos, que se ben poden 
imaxinarse en calquera temática (e sen dúbida coñecerémolos no futuro) resulta 
que é no terreo científico onde tiveron en España os seus primeiros modelos. 

Os ontereses de comunicación museística devalúan a importancia do 
obxecto, por un lado creando reproducións, e por outro, centrando o interese nos 
conceptos. As exposicións que hoxe se instalan buscan sobre todo crear  
ambentes que transmitan sensacións, desperten afectos e provoquen ideas. 

3. A CASA DAS CIENCIAS 

O día primeiro de xuño de 1985 os Reis inauguraron a Casa das 
Ciencias, que fora completamente financiada polo Concello. 

No seu interior adícanse a exposicións pouco máis de 800 metros 
cadrados, distribuídos en catro plantas e unidos por unha diáfana escaleira 
central. Hai ordenadores, módulos interactivos ó estilo dos do Exploratorium, 
unha exposición temática que se cambia unha vez ó ano, e unha planta adicada á 
natureza, que tamén cambia de contidos tódolos anos. cada curso presentamos 
un novo programa de planetario e actualizamos a sección de informática, que 
agora está dedicada a servir de presentación dos CD-ROM que hai no mercado 
de temas de divulgación científica. 

Nestes doce anos pasaron polas súas salas pertro de dous millóns de 
visitantes, correspondendo aproximadamente a mitade deles a visitas escolares e 
o outro millón a persoas que acudiron a algunha das súas actividades ou 
utilizaron os seus servizos (conferencias, cursiños, biblioteca, publicacións,...) 

Trátase, sen dúbida, da institución galega que máis visitan os escolares. 
Entre as actividades ofertadas pola Casa das Ciencias salientan: 

3.1. Servicios ó ensino 

Ademáis dos seus plantexamentos autónomos como centro de divulgación 
científica, a Casa das Ciencias dispón de servizos e realiza actividades en 
función dos centros escolares. 

3.1.1. Visitas escolares. Preparación, materiais didácticos,... 
3.1.2. Servizos: biblioteca, hemeroteca, videoteca. Boletín de sumarios. 
3.1.3. Cursiños e conferencias. Ensino da astronomía  
3.1.4. Premios de divulgación. O profesor divulgador. 
3.1.5. Publicacións. Guías da natureza. 
3.1.6. AACC: Día da Ciencia na rúa 
3.1.7. www.casaciencias-lc.es 

4. CASA DO HOME 

A Casa das Ciencias tivo dende o principio un éxito de acollida, que se 
traducía en que a demanda de visitas escolares era moito maior do que se podía 
atender, de xeito que había máis de 200 colexios en lista de espera e tomouse a 
decisión de non facer reservas con máis dun ano de antelación. Así mesmo, a 
boa acolida entre a poboación manifestábase na afluencia masiva a tódolos actos 
que se organizaban. 

Hai xa uns cuantos anos que nos plantexaramos a posibilidade de atender 
a unha demanda de ampliación da Casa das Ciencias coa creación dun novo 
museo interactivo. Cos mesmos esquemas expositivos e didácticos construíase 
un novo edificio para acoller salas de exposicións xerais e  monográficas arredor 
dun eixo temático: os coñecementos sobre o "Homo sapiens". O ser humano 
como individuo e coma especie, a anatomía e fisioloxía do seu corpo, a súa 
bioquímica, o seu funcionamento, o seu desenvolvemento, a súa orixe e 
evolución, a súa interacción co medio, as súas singularidades e diferencias, a 
etoloxía humana, a xenética, a sicoloxía, a comunicación, a demografía ou a 
antropoloxía serían algúns dos campos que deran contidos a esta nova iniciativa. 
O proxecto para o Domus contou cun orzamento de 1500 millóns de pesetas, 
que afrontou, tamén en exclusiva, o concello coruñés. 

O edificio que alberga esta Casa do Home  foi encargado ó arquitecto 
xapoñés Arata Isozaki, e pola ubicación é unha referencia emblemática na zona 
correspondente á ensenada de Riazor do paseo marítimo de A Coruña. As 
novas instalacións representan unha construcción de 3300 metros cadrados que 
inclúe un total de 1500 metros cadrados de exposicións, un salón con sistema de 

proxección tipo IMAX, e os demáis servizos necesarios para o desenvolvemento 
de actividades. 

Este proxecto representou un primeiro paso en España cara a 
especialización dos museos interactivos de ciencia, pero tomando como punto de 
partida un tema que non pode deixar de ser interdisciplinar. Dado que tampouco 
Domus é un museo, a elección dos seus contidos non derivaba da existencia 
dunha colección previa ou duns obxectos que haxa necesidade ou interés por 
mostrar. Era motivada por ser esa a área de coñecementos nos que a sociedade 
manifesta un maior interese e demanda de información, como se demostra polos 
diferentes estudios realizados, por enquisas, e no feito de que os medios de 
comunicación están adicando a eles atención preferente. É, aínda, o vello 
consello dos gregos: "Coñécete a ti mesmo". 

Denda s súa inauguración, Domus recibiu xa máis de 650.000 visitantes, o 
que representa unha velocidade de 150 por hora. Como o tempo de duración da 
visita é dunhas dúas horas, a ocupación media do edificio é dunhas 300 persoas. 

A efectos administrativos, de dirección e organización, ámbolos dous 
museos funcionan como unha soa institución. Por exemplo, a reserva de visitas 
escolares coordénase conxuntamente, ofertanto distintas opcións, que poden 
incluir ou non a sesión de plaqnetario, a visita a unhas ou outras salas, a sesión 
de cine, a proxección de videos, a utilización dos comedores ou outros servizos 
especiais, coma itinerarios botánicos ou sesións de observación astronómica. 

5. REFLEXIÓNS PARTICULARES 

Seméllame imprescindible agora, ó atoparme nunha compañía tan 
cualificada, o compartir os meus sentimentos á luz da experiencia adquirida 
nestes últimos dez anos. A pregunta que máis veces me fago é: de verdade, 
¿para que sirve a Casa das Ciencias ? 

Coido que o máis importante que fixo foi contribuir a modificar as 
actitudes da xente cara as ciencias. Aquelo que antes os cidadáns vían como 
unha cousa lonxana e patrimonio dunha clase especial de persoas, converteuse 
en  algo que ten moito que ver coa súa vida cotiá, é noticia frecuente nos 
xornais, está relacionada cos seus ratos de ocio e co lugar a onde queren ir os 
seus fillos na mañá do domingo. Tamén, aquelo que para os estudiantes tiña 
unicamente o aspecto absurdo das fórmulas químicas (aínda non sei para que 
mas ensinaron), a dificultade dos problemas de física (onde había que 
esquecerse da realidade) ou o fracaso nos exámenes de matemáticas presentan 
agora unha cara vinculada á diversión e ó moderno. A ciencia vai unida á 
lembranza de ter pasado momentos de alegría. O sentimento resúmese nalgún 
comentario persoal de amigos da infancia e que agora son avogados cando 

visitan o museo: se esto existira cando nós eramos nenos, eu tería estudiado 
ciencias. 

Outro dos obxectivos acadados pola Casa das Ciencias está en relación 
co anterior, e é despertar o sentimento de que a ciencia é unha parte 
inseparable da cultura asequible ós cidadáns. Na cidade, á beira das 
convocatorios ó teatro, mostras de arte ou concertos de música, na oferta de 
actividades culturais atópanse exposicións e actividades relacionadas coa 
ciencia, coas posibles solucións a problemas de desequilibrios ecolóxicos e 
tecnolóxicos. En A Coruña, ás veces, hai xente que utiliza a ciencia como tema 
de conversación. 

Por outra banda, a experiencia deses anos fíxome sentir que xa a ninguén 
lle estraña falar de oferta educativa referíndonos á poboación en xeral. 
Hai uns anos, había que aceptar que se educaba só ós nenos, e ós adultos había 
que ofrecerlles propostas culturais. Hoxe o adulto é conscente de que a inmensa 
maioría de cuestións científicas que poden ter relevancia para el e o seu mundo 
non existían nos seus anos escolares, e tampouco entonces lle deron pistas para 
entender, poder facerse unha opinión e adoptar postura neses temas. A 
educación das persoas é un proceso que dura toda a vida. Xa non é válida a 
solución de educar ás persoas nos seus anos de infancia e adolescencia. 

En particular, a experiencia de Domus semella demostra-lo interese das 
persoas por verse persoalmente implicadas  en actividades que conducen ó 
propio coñecemento. Os módulos que máis interese despertan nos visitantes 
son aqueles nos que poden medir as súas dimensións e capacidades, os que 
permiten recoñecerse. É moi importante a implicación persoal. 

5.1. Learning by "zapping" 

Outras reflexións que se refiren ós modos de aprendizaxe. Ó longo do 
pasado século coñecemos distintos enunciados que tratan de resumir a 
clave da aprendizaxe: "learning by doing", "learning by working",¼ 
acción e participación. Pero nos últimos anos, nun mundo no que a 
información sobra polas catro costas tamén aprendemos a zapear. 
Facémolo, por exemplo, ó ollear periódicos e revistas, co mando diante 
da televisión e no teclado por Internet. É o comportamento que nos 
resulta máis eficiente diante dunha avalancha de información. Son os 
longos e estreitos menús de degustación nos restaurantes e son as ceas 
de tapeo.O mesmo sucede nos museos. Polo  tanto, non se pode 
pretender o presentar unha exposición sistemática, nin plantexar unha 
estructura discursiva ríxida, nin case siquera forzar a un criterio de 

agrupación temática. O público é dono e señor á hora de dirixir a súa 
atención. 

Cada visitante ten que poder realizar a súa propia aprendizaxe creando 
asociacións e relacións sen un esquema que o prexuzgue ou ordene. Ó 
situar os elementos de exposición, o único obxectivo ten que ser o 
conseguir a atención do público, o despertar interese cara uns feitos e 
fenómenos físicos, o deleitar ó sorprender ou o evocar asociacións que 
provoquen a elaboración conceptual e a búsqueda intelectual diverxente. 
Tense que lograr unha atmósfera de animación e curiosidade que motive 
e estimule ó visitante para buscar máis adiante outras informacións 
sobre os temas cos que tivo contacto. A chave da interacción está en 
que os módulos esixen a intervención do visitante, e este debe responder 
dalgunha forma: premendo un botón, tirando dunha corda, facendo xirar 
unha roda, movendo un cursor, ou pensando. 

6. REFLEXIÓNS MÁIS XERAIS 

A nivel educativo, teño que expresar o meu convencemento cada vez 
maior da importancia da formación de actitudes á beira da adquisición de 
datos. Posiblemente para coñecer o que é o burato de ozono, o proxecto 
xenoma, o air-bag, a enxeñería xenética, o efecto invernadero ou o big band 
sexa suficiente a información que ofrecen os medios de comunicación. Pero a 
cultura científica da sociedade depende sobre todo da adopción de actitudes 
científicas. Utilizando un exemplo que se converteu en tópico, a min 
persoalmente non me preocupa que o equis por cento das persoas ignoren que a 
Terra xira arredor do Sol, aínda que a noticia se teña dado hai máis de catro 
séculos. Resúltame máis preocupante que aqueles que poderían coñece-las ideas 
de Copérnico, Galileo ou Newton sigan, por exemplo, ocupándose das 
prediccións astrolóxicas. Algo ten que suceder para que as informacións, ou os 
datos científicos propios da nosa cultura convírtanse en relevantes para cada 
individuo. Creo firmemente que a poboación en xeral non necesita coñecer 
datos sobre a lei de Ohm, nin o principio de Arquímedes, nin os orbitais de 
valencia, nin os números complexos. Sen embargo, é absolutamente 
imprescindible que coñezan os mecanismos de produción da ciencia e as 
lingoaxes dos científicos, que vivan e disfruten coas actitudes propias da 
construcción do coñecemento racional. 

É por isto que no desño dos centros de ciencia ten que prestarse especial 
atención a crear unha atmósfera que, por exemplo, estimule a curiosidade -
quizás pretendendo chama-la atención-, sorprendendo, desequilibrando o 
paradigma individual que permitía a cada un interpretar e predeci-lo 

comportamento do mundo físico. Tamén ten que potenciarse o espíritu crítico, 
plantexando problemas diverxentes, abrindo preguntas, ensinando a 
provisionalidade do coñecemento e o carácter humano do mesmo. É importante 
demostrar a interdisciplinaridade de  calquera tema, tanto no seu plantexamento 
e na riqueza de enfoques e linguaxes, coma na búsqueda de solucións. Tamén é 
posible aquí insinua-la necesidade da constancia para chegar a conviccións 
máis sólidas ou dar mostras das posibilidades da creatividade . Todo elo unido 
a consideracións éticas e sociais, de responsabilidade fronte a futuras xeracións, 
que obrigan a desenvolver sentimentos de cariño cara a humanidade e o 
planeta Terra. 

 

 

6.1. Condicións para unha auténtica aprendizaxe 

Por outra parte, e volvendo ós esquemas máis clásicos, ratificamos a 
conveniencia dunhas cuantas condicións para a aprendizaxe: 

6.1.1. Posibilita-lo ritmo individual 
Cada un ten a súa propia secuencia, o seu propio ritmo para ver, cambiar 

e aprehender. Párase cando quere e corre cando quere. Os lentos non 
se agobian e os rápidos non se aburren. 

6.1.2. Permiti-la iniciativa persoal 
Hai nenos que prefiren ir ós ordenadores. Outros correrán primeiro a ver 

como cae un dos pivotes do péndulo de Foucault. Algún preferirá facer 
ondas co péndulo de area,¼ 

6.1.3. Fomenta-la curiosidade 
É a loita por capta-lo interese. Evítanse as cousas que non interesan a 

ninguén. A vistosidade, a espectacularidade, a sorpresa, a participación 
nun fenómeno son ingredientes clave para inicia -lo proceso de 
formulación de preguntas. 

6.1.4. Practica-lo autocontrol 
Fronte a unha educación regulada por "controis", a liberdade confórmase 

no control de cada un sobre a súa propia actividade, sobre os seus 
obxectivos e as súas relacións. 

6.1.5. Comparti-la experiencia en grupo 

Hai que contrastar e refinar cos demais as ideas que se van forxando ó 

contacto coa experiencia. A aprendizaxe activa case nunca se asenta de 
forma individual. 

6.1.6. Entroncarse no medio 
A temática que conduce á aprendizaxe está necesariamente no entorno: 

tanto no entorno físico, coma no entorno natural ou tecnolóxico. Eses 
son os únicos límites e campos de acción da Casa das Ciencias. 

6.1.7. Posibilita-la expresión 
Durante e despois da visita 

6.1.8. Discurrir ó través do xogo 
O xogo é o camiño máis apto para a educación. A todos debe encher de 

satisfacción o que os nenos gocen xogando 
6.1.9. Permiti-la diverxencia  

Moitos nenos plantéxanse temas de hidrodinámica onde un profesor só vía 
xeometría e matemáticas. 

7. UNHA CITA PARA TERMINAR 

'É importante comprender que se o dereito á educación  implica que este 
supón o total desenvolvemento da personalidade humana,¼este ideal non poderá 
alcanzarse por ningún dos métodos habituais. Nin a independencia da persoa que 
implica este desenvolvemento, nin a reprocidade que supón ese respeto ós 
dereitos e libertades dos demais, poden desenvolverse nunha atmósfera de 
autoridade e constriccións morais e intelectuais. 

Pola contra, aámbolos dous requiren con urxencia unha volta á 
experiencia vivida e á liberdade de investigación, fóra da cal calquera adquisición 
de valores humanos non é máis que unha ilusión. 

Jean Piaget (1896-1980) 
 

 
 




